
YAH:
 MCHANGO WA VIBINDO KATIKA KUBORESHA MUSWADA WA UN JUU YA USHIRIKISHWAJI WA VIJANA.

1 Utangulizi.

VIBINDO ni jumuiya mwamvuli inayoundwa na vikundi vya wafanyabiashara na wazalishaji wadogo walio katika Uchumi Usio Rasmi hapa nchini. Jumuiya hii imeanzishwa ikiwa na wanachama vikundi 19 vyenye wanachama 2337 mwaka 1995 na hadi kufikia mwezi December 2006 jumuiya tayari imekwishaunganisha wanachama vikundi zaidi ya 300 vyenye wanachama zaidi ya 30,000 katika jiji lote la DSM, kati ya idadi hiyo, zaidi ya asilimia 60 ni vijana walio kati ya umri wa miaka 15-35  

Wanachama wa VIBINDO wamegawanyika katika sehemu kuu tatu Wazalishaji, Wachuuzi na watoahuduma. Kundi la wazalishaji linajumuisha wote waliomo katika sekta  za useremala, ufundi chuma, usindikaji wa vyakula, utengenezaji wa Batiki nk, wakati kundi la Wachuuzi linajumuisha wauza mitumba na nguo mpya, walio masokoni na kundi la watoa huduma linajumuisha biashara za mama na baba lishe,wabeba mizigo,waosha viatu, mafundi umeme nk.

2
Umuhimu wa Uchumi Usio Rasmi  (Informal Economy).

Kwa mujibu wa tafiti mbalimbali za karibuni, kama vile Road map towards the informal sector , Labor force survey 2001, SMEs Development policy 2003, Informal construction workers in Tanzania 2005 na Household Budget survey 2002, taarifa zote hizo zimethibitisha kwamba shughuli za informal sector ni muhimu sana katika Ukuzaji wa kipato, Kupunguza umaskini , Ukuzaji wa ajira na uimarishaji wa pato la Taifa kwani sekta isiyo rasmi inachangia kati ya 35-40% ya GDP.

Pia takwimu zinaonyesha kwamba kila mwaka soko la ajira nchini linapokea watu zaidi ya 600,000 toka katika mashule, vyuo vya elimu mbalimbali ukiachilia mbali wale wanapunguzwa makazini toka katika makampuni, mashirika ya umma na Serikalini, kati ya hao ni watu 40,000 tu ndio wanaoweza kupata ajira kupitia sekta rasmi, hii inafanya watu zaidi ya 540,000 kila mwaka wanalazimishwa kujiunga na ajira kupitia sekta isiyo rasmi mijini na vijijini. Aidha hata Ilani ya uchaguzi ya chama kinachotawala hapa nchini (CCM) kupitia Ilani yake ya uchaguzi ya mwaka 2005 imeazimia kutoa ajira milioni moja lakini kiasi kikubwa cha ajira hizo kinatazamwa kupitia sekta isiyo rasmi. Hivyo kwa vyovyote vile utakubaliana nami kwamba sekta isiyo rasmi ni muhimu sana katika nchi yetu.

3
Hali ya ushirikishwaji wa vijana.

Tayari nchi yetu imekwisha ridhia dhana ya utendaji kazi kwa ushirikiano wa pamoja kati  ya sekta ya umma na sekta binafsi yaani Public private partnership (PPP). Ili kuharakisha maendeleo ya watu nay a kijamii, hata hivyo bado dhana hii haijatekelezwa kikamilifu na ushirikishwaji bado ni hafifu na mdogo sana na tena haueleweki vyema. Mifano ifuatayo inadhihirisha jambo hili toka katika sekta yetu:-

(i) Serikali na Halmashauri zake imeshindwa kutushirikisha na kushiriklisha vijana katika upangaji na utekelezaji wa miradi inayoelenga watu wa sekta isiyo rasmi hapa nchini. Baadhi ya miradi hii ni kama vile Ujenzi wa masoko ya Makumbusho na Temeke sterio. Kutoshirikishwa kikamilifu katika upangaji na utekelezaji wa miradi hii kumeathiri sana kwani masoko hayo yanatumika kwa chini ya uwezo wake, stracture ni mbovu na haikidhi matakwa na matumizi sahihi yanayokusudiwa na wajasiliamali wadogo waliopo kwenye sekta husika.

(ii) Ujenzi wa mabanda ya kuzunguuka shule ya B.W.Mkapa, hatukushirikishwa kikamilifu hali ambayo imesababisha mabanda yale kuangukia mikononi mwa watu ambao sio walengwa na walengwa kukosa mabanda licha ya bei ya kodi ya pango kwa mabanda hayo kuwa kubwa. 

(iii) Hivi sasa kuna mradi wa jiji wa ujenzi wa jengo la ghorofa 5 na ambalo linakusudia kuchukua watu 10,000, (machinga complex) kama ilivyo desturi sisi tukiwa kama ni moja ya mashirika yanayohudumia maendeleo ya watu walio katika uchumi usio rasmi hatujashirikishwa katika hatua zote za uandaaji na tunafikiri hatutashirikishwa hata katika utekelezaji wa mradi huo na ipo hofu kwamba manufaa ya mradi huu pia hayatawafikia walengwa.

(iv) Kuanzia mwezi Septemba 2006 serikali na Halmashauri zake imekuwa katika utekelezaji wa mpango wake wa kusafisha mji kwa kuondoa wafanyabiashara ndogondogo na kuwapanga wafanyabiashara wanaoondolewa katika maeneo mengine yaliotengwa na halmashauri za jiji la DSM, ingawa VIBINDO ni mdau muhimu katika hili lakini hatukushirikishwa. Matokeo ya hali hiyo ni kwamba serikali haikuweza kuangalia baadhi ya mambo katika uhalisia wake, mambo hayo ni kama vile maeneo yote yaliotengwa katika manispaa zote yalikuwa tu yanaouwezo wa kuchukua watu 5,000 tu (Elfu tano) wakati katika zoezi la Bomoa bomoa katikati ya mji limewaathiri watu zaidi ya 20,000 (Ishirini Elfu ) hii ndio kusema watu zaidi ya 15,000 wamekosa maeneo ya kudumu ya kufanyia kazi na matokeo yake bado wanaendelea kukimbizana na maaskari wa jiji kila kukicha. Kwa mfano sisi katika VIBINDO pekee, tunavyo vikundi kadhaa wanachama wetu ambao awali walikuwa  wanafanya biashara katika mitaa kama Ohio na garden jirani na PPF tower (Wauza viatu vya mtumba) wauza matunda ocean road karibu na Hospitali ya ocean road, Umoja wa wauza korosho katika mitaa ya Zanaki/ Mali, Umoja wa wauza mboga na matunda wa mtaa wa Zanaki/Libya nk. Hawa wote ni sehemu ya watu ambao hawajapata maeneo. 

Licha ya idadi ya watu kutozingatiwa lakini pia hata mgawanyo wa maeneo kwa kuzingatia shughuli zinazofaa kwa maeneo hayo nayo haikuzingatiwa, matokeo ya hali hii imefanya, maeneo kama ya Mtaa wa Kilwa na Kigogo Sambusa ambayo yangefaa kwa shughuli za uzalishaji mdogo yametolewa kwa wachuuzi na hatimae kuzuia kufanyika kwa biashara ya kueleweka na waliopewa kuanza kuyakimbia na kurejea mitaani.

4 Ushirikishwaji pia ni tatizo na ni hafifu sana katika uandaaji wa sera mbalimbali kama vile mpango wa Taifa wa kukuza ajira, na athari zake ni pamoja na utolewaji wa fedha za mfuko wa Rais wa uwezeshaji umekataa kutambua mchango wa mashirika ya vijana yanayotoa huduma katika sekta hii. Hili lingekuwapo ingekuwa rahisi kwa vijana kupata mafunzo juu ya utaratibu wa mfuko huu na masharti yake, jambo ambalo lingeweza kuwajengea uwezo vijana na jamii kwa ujumla kuomba mikopo chini ya mfuko huu kwa taratibu zinazokubalika.

5 Kutoshirikishwa kikamilifu kumefanya, sera na sheria mbalimbali nchini kukosa mchango na maoni ya sekta isiyo rasmi hatua ambayo imepelekea sera na sheria hizo badala ya kuwa fursa zimekuwa kikwazo cha maendeleo yetu, baadhi ya sera na sheria hizo ni pamoja na Microfinance policy, labor law reform program, sheria ya mipango miji (City master planning act) , MKUKUTA haueleweki vyema na malengo na faida za MKURABITA hazieleweki kisawasawa, Sera ya UKIMW na Mkakati wa kudhibiti UKIMWI wa 2003-2007 hauna mikakati inayoelekezwa katika  sekta isiyo rasmi.

